
	SEPEDI LELEME LA BOBEDI

MAEMO A A PHAGAMEGO

(Lephephe la Bobedi)
                    929-1/2 H
	



	GAUTENG DEPARTMENT OF EDUCATION

SENIOR CERTIFICATE EXAMINATION

SEPEDI LELEME LA BOBEDI

MAEMO A A PHGAMEGO

(Lephephe la Bobedi)

NAKO:  2 diiri

MEPUTSO:  80


	DITAELO:

· Bala ditaelo ka šedi gore o se tlo loba meputso.

· Ngwala ka bothakga le ka mongwalo wa go balega.

· Lephephe le arotšwe ka dikarolo tše TLHANO, e lego A, B, C, D le E.

· Karolo ye nngwe le ye nngwe e na le ditsopolwa tše NNE tšeo di nago le meputso ye 40

· Araba dipotšišo tše PEDI fela go tšwa dipukung tše PEDI tše o ithutilego tšona.


	


	KAROLO YA A 

TERAMA
POTŠIŠO 1
	


	A MO SWINA NGWANANA THAKANA’ – M.S. SERUDU
	


	Bala ditsopolwa tše di latelago ka šedi gore o tle o kgone go araba dipotšišo.
	


	
Setsopolwa A
	


	Lekope:
(ka boiketlo):  Mosegare ge ke le ka kua lebenkeleng ke bone mogwera 


wa ka yo mogolo e lego Nadinadi a tsena.

Mmatlala:
Bjale ga ke sa kwešiša.  O thomile ka go bolela ka Mologadi le mefefana 


ya gagwe bjale o tsentšha leina la Nadinadi.  Yena o be a tlile ka dife gona 

o amana bjang le taba ye re e swerego?

Lekope:
O senya ka go nkgaba.  Ntheeletše ke go laodišetše ditaba ka botlalo.  


Gape ke swanetše go di thoma mathomong.

Mmatlala:
Tshwarelo, Papa.  Tšwela pele.

Lekope:
Ge a seno fihla o dula fase re itšeela magang a sethaka, ga go molato.  


Morago ga moo o napile a re o bone Mologadi ka ga Matonya.
	


	Mmatlala:
(O itiwa ke letswalo) o re ga Matonya?

Lekope:
Gona fao.  Aowa, le nna ga se ka ke ka mo iša kua le kua.  Ke dio mo 


leboga a nape a sepela.

Mmatlala:
Aowa, Papa o dirile phošo.  Gape nka be o ile wa mmotšiša gore o 


hweditše Mologadi le Matonya ba dirang.

Lekope:
Taba yeo ga se ke ya ntlela ka pela.  Ke dio leboga ge a ntomile tsebe 


gore o bone mosadi yoo ga Matonya.

Mmatlala:
Na le be le kwane gore a yo bonana le moisana yoo wa ngaka?
	


	1.1
Na Nadinadi o be a tlilo dira eng kua lebenkeleng?

1.2
Tswalano ya Nadinadi le Lekope ke ya mohuta mang?

1.3
Na o bona e le tshwanelo gore Nadinadi ge a seno bona Mologadi kua gaMatonya a ye go botša Lekope?  Fahlela karabo ya gago

1.4
Mologadi o be a ile go dira eng gaMatonya?

1.5
Na ke phošo efe yeo Mmatlala a rego Lekope o e dirile?
	(2)

(2)

(3)

(2)

(2)


	
Setsopolwa B
	


	Thomo:
Anke le mpotše.  Ebago se se mo ntšhitšego ka mo lapeng ke eng 


gabotse?

Mologadi:
Tabakgolo ke yona yeo ya go gwerana le mmalegogwana yola.

Thomo:
Na wena le yena le fapane ka mantšu?

Mologadi:
Go fapana re fapane.  Re be re baka yona taba ye.  Ge ke re ke mo 


lemoša bošaedi le kotši ya seo a se dirago, o ntsogela maatla.

Thomo:
Ai, Lekope o a re hlolela bjale gona.

Modupi:
Mma ga se be a go botša ditaba ka moka.

Mologadi:
(O a tširoga) O ra dife, Modupi

Modupi:
O reng o sa botše Rangwane gore tate o go rakile le ka kua lebenkeleng?  

Gape le gore le rena ga a sa nyaka go re bona ka lebenkeleng, o re re a


mo wiša.

Thomo:
(O maketše): O le rakile ka lebenkeleng?  Aowa, monna yoo o na le 


mokgwa.  O tla itshola ka morago.  Mokgalabje wa go lekana le yena a ka 

se ke a kgona go gwerana le maseana a go swana le boMmatlala.
	


	1.6
Na se segolo seo se ntšhitšego Lekope ka lapeng ke sefe?

1.7
Ke ditaba dife tšeo Modupi a rego Mologadi ga se a di botša rangwaneabona?

1.8
Na o bona e le taba ye botse gore Lekope a gwerane le Mmatlala?  Fahlela karabo ya gago.
	(2)

(2)

(3)


	
Setsopolwa C
	


	Lekope:
Bjale moratiwa, ge o mpona ke le mokhwi ke tlile ka yona taba yeo.

Mmatlala:
O ra efe?

Lekope:
Go thwe gosasa ke be gona kua gae ba nyaka go bolela le nna.

Mmatlala:
Bjale wena o reng?

Lekope:
Se ntlabele lefeela Rato.  Gape ke tsoma keletšo ya gago.

Mmatlala:
Aowa, a ke re diphetho di tšewa ke banna?  Nna ke le mosatšana ke tla 


go fa keletšo efe?

Lekope:
Se realo hle, Moratiwa.  Ge ke le bjalo ke tshepile wena.  Ge gore wena o 

ntlhapa diatla, ke tla leba go mang?  Mphe maele, Moratiwa.

Mmatlala:
Taba ya gago e boima, Moratiwa.  Le ge go le bjalo, nna ke re sepela o yo 

kwa seo ba se bolelago.
	


	1.9
Na ke mang a tlilego ka taba?

1.10
Na e ka ba o tlile ka taba efe?

1.11
Lekope o be a tlilo go nyaka eng go Mmatlala?

1.12
Na temana ye e tšweletša Mmatlala e le mosadi wa mohuta mang?

1.13
Ke ka lebaka la eng Mmatlala a be a gapeletša Lekope go yo kwa seo a se biletšwago?
	(2)

(2)

(2)

(2)

(2)


	
Setsopolwa D
	


	Thomo:
Le reng le le mo ka moka ga lena, ga se la ya modirong?

Segola:
Re sa khuditše, re rile re tlo hlola mokgekolo

Thomo:
Nka e le tše botse tšeo!  Go reng ngwatomosadi le sa kgatlampana?

Mologadi:
Re sa leka.  Ge e se tše bana ba ntlelago natšo.

Thomo:
(O tlabegile) Ke dife tšeo?

Mologadi:
Go thwe yola mogadiboago o bintšha Lekope ka lebinakoša le tee.

Thomo:
Matladi a mošate!  O ragilwe ke khora.  Le re o reng?

Modupi:
Šole o garama le masogana, e bile le go iphihla ga a sa iphihla.

Thomo:
Eya!  Letšwa la tšhiwana le bewa ke Modimo.  Lekope o tla re gopola.  Re 


mo rapetše kudu ge a thoma go dira taba ye.

Segola:
Gape Rangwane, nna ga ke kgolwe gore tate o sa ne le selo.  Le 



lebenkele lela le tlo wa la lewa.
	


	1.14
Na ke dife tšeo bana ba di tletšego Mologadi?

1.15
Ke mang yo go thwego o ragilwe ke khora?

1.16
Yoo yena a garamago le masogana ke mang?

1.17
Na go bintšha Lekope ka lebinakošana le tee ke go dirang eng?
	(2)

(2)

(2)

(2)


	1.18
Na Thomo o tswalane bjang le Modupi le Segola?

1.19
Na Segola o nagana eng ka lebenkele la tatagwe?

PALOMOKA YA KAROLO YA A:
	(2)

(2)

[40]


	KAROLO YA B 

THETO
POTŠIŠO 2
	


	SENAKANGWEDI 5 – D.M. MAMPURU
	


	Bala ditsopolwa tše di latelago ka tsinkelo gore o tle o kgone go araba dipotšišo.
	


	
Setsopolwa A
	


	Moriti waka

Wena mantsho, go nna o nyakang?

O a ntlhaswa eupša o rata go ntšhala morago.

Ge ke go batamela o a katologa



3

Ge ke swara o a tšhaba

La gago lebelo mpšhe ke ngwana



6


	


	2.1
Na moriti wo ke o mobjang ka mmala?

2.2
Na o ka thabela go ba le mogwera wa go swana le moriti?  Fahlela karabo ya gago.

2.3
Ke ka lebaka la eng sereti se swantšha moriti le mpšhe ka go šomiša sekafoko se se thaletšwego.
	(2)

(2)

(2)


	2.4
Hlaloša mantšu ao a ntshofaditšwego go ya ka moo a šomišitšwego.

2.5
Ka mantšu a gago efa moko wa sereto se go ya ka moo o se kwešišago.
	(2)

(4)


	
Setsopolwa B
	


	Ba mmolaiša phefo ya kgakanego

A itira setseketseke

Goba a fetwa ke riba la bophelo


3

O fetogile mohlaki

A nkgela meloko bokapodile

Phetšong a ingala




6

A ba mohlokaboyo mošiabatho
	


	2.6
Na tematheto ye e tšwa seretong sefe?

2.7
Na mmolelwana wo o lego mo mothalothetong wa boselela (6) o ra go reng?

2.8
Efa molaetša wa sereto se ka dinthla tše PEDI.

2.9
Na ge o ka fetwa ke riba la bophelo o ka itira setseketseke?  Fahlela karabo 

ya gago.
	(1)

(2)

(4)

(2)


	
Setsopolo C
	


	Mponele ngwanaka

O be o le kae ngwanešo

Ge bangwe re matlafatšwa.

A gago mahlatse o šietšeng?

Gobane a rena re phuhlame nao

Go tšwa go a boKubu le boKwena

Ge e le wa ka o bonagetše,

Sa ka sereto se ritilwe,

Thari ke boile ka ye kgolo.

Wa gago o kae mosadi.

Metangtang yona o feditše
	


	2.10
Ke ka lebaka la eng motho yo a re sereto sa gagwe se retilwe?

2.11
Na ke mahlatse afe ao motho yo a a šiilego?

2.12
Na thari o boile ka efe?

2.13
Efa maikutlo a gago mabapi le sereto se.

2.14
Na o ka homotša bjang basadi bao ba se nago bana?  Efa kgopolo ya gago ka 
dintlha tše PEDI.
	(2)

(2)

(1)

(2)

(4)


	
Setsopolwa D
	


	Go Bohloko Bjang

Go bohloko bjang go phela!

Go bohloko bjang go phalwa o le motho!

Bo bohloko bjang go phela sephoofolo!

Go botse bjang go phela setho

Go bohloko bjang go diša motho

Go botse bjang go diša diphoofolo
	


	2.15
Efa lebaka leo le dirang gore bophelo bo be bohloko.

2.16
Na go bose go phalwa ke ba bangwe?  Fahlela karabo ya gago?

2.17
Efa moko wa sereto se.

PALOMOKA YA KAROLO YA B:
	(2)

(2)

(4)

[40]


	KAROLO YA C 

DIKANEGELOKOPANA
POTŠIŠO 3
	


	GO TSEBA MANG? – H.H RAMOKGOPA
	


	Bala ditsopolwa tše ka tlhokomelo gore o tle o kgone go araba dipotšišo.
	


	
Setsopolwa A
	


	Bjale go šetše Rameriri sehlopheng seo sa bao bane:  O šetše e dio ba tšhikanoši.  Ba ba di bonego ba re ke yena a ilego a feleletša Tšhidi ka thipa.  Mohlomongwe a ka be a ile a phela.

Ka morago ga dibekenyana di se kae Rameriri a se sa hlwa a bonala, gwa tla gwa kwala gore o gona o a babja.  Gwa kwala phoko ya gore a babjago a le bjalo, bolwetši bja gagwe ga bo tsebje ke motho.  Ba gabo ba thomile ba mo iša dingakeng tša sekgowa, ba fihla ba re ga ba bone gore molato o gokae, ka morago, yo mongwe a ba botša gore ke mpholo wa Babaso.
	


	3.1
Go reng go šetše Rameriri fela mo sehlopheng sa gagwe?

3.2
Na Rameriri o dirile eng?

3.3
Na mmolelwana wo “e dio ba tšhikanoši” o ra go reng?

3.4
Go reng Rameriri a sa hlwe a bonwa?

3.5
Na bolwetši bjo bo mo swerego ke bofe?

3.6
Na o kgolwa gore boloi bo gona, go ya ka moo Rameriri a ilego a babja ka gona?  Fahlela karabo ya gago.
	(2)

(2)

(2)

(2)

(2)

(3)


	
Setsopolwa B
	


	Masogana a ga Phala a mabedi a mafelelo le ona a tšea basadi.  Mokgekolo a ba nyalela eupša a bolela mantšu a go hlaba!  Ba tšeeng bana ba badiidi ba tle ba je ka gore ka gabobona ba bolawa ke tlala.  Ge e le mo ba tla ba ikgonere ba se na se ba se swerego.  A ba tle!

Mantšu ao le ge mokgekolo Mmaphala a se ka a a bolela ditsebeng tša dingwetši tšeo tša gagwe le ge a ile a folletša mohla ba gorogago, eupša banna ba bona ba ile ba ba botša ona mehleng yeo ya lerato la go fiša ga mollo.  Bona ba bolela tše e rego ke metlae, eupša basadi ka gobane ba fela ba boloka ditabana dipelong tša bona le mantšu ao ba a boloka.
	


	3.7
Ge o ka huma o ka botša batho mantšu a go swana le ao MmaPhala a a bolelago mo temaneng ye?  Efa kgopolo ya gago.

3.8
Ke ka lebaka le eng barwa ba MmaPhala ba ile ba bololla seo mmabona a bego a ba botša sona?

3.9
Ge o be o le dingwetši tša MmaPhala o be o ka tshwenywa ke mantšu a mokgekolo?  Fahlela karabo ya gago

3.10
Go ya ka temana ye, na MmaPhala ke mosadi yo mobjang?

3.11
Na ke tshwanelo gore motho a fele a bea ditabanatabana mo pelong?
	(2)

(2)

(3)

(2)

(2)


	
Setsopolwa C
	


	Gwa tšwa mogatšamalomeagwe le bakgekolo ba bangwe ba babedi le mokgekolo yo mongwe, morago gwa tšwa malomagwe ka nama.  Mokgekolokwane wa lla ka lethabo ba thabelane ka ge e be e šetše e le sebakanyana ba sa ba bone.

MmaDineo, “Maabane re hlwele re le lebeletše letšatši ka moka la ba la sobela.  Molato e bile eng?”

Mogatšamalomeagwe:  “Re be re le tseleng, motlogolo, re tla mono, ge re re re a tloga gwa tšwelela baeng bona ba o ba bonago re na le bona.  Ra bona gore re ka se re baeng ba tšwa kgole ba tlile go re bona ya ba re ba iša leetong le lengwe gape, goba ra ba tlogela ba le noši, lebaka e bile lona leo motlogolo.  Fela ke mo re tlile, re bile re kgonne kgone go tla le bona ba tlo tseba mo le dulago.  Bana ba kae?”
	


	3.12
Ke lebaka lefe leo le paledišitšego bomogatšamalome wa MmaDineo go fihla maabane?

3.13
Na mekgolokwane ye e llago mo ke ya eng?

3.14
Mmolelwana wo “re hlwele re le lebeletše letšatši ka moka” o šupa eng?

3.15
Na baeng ba etetše bo MmaDineo neng? 
	(2)

(2)

(2)

(2)


	
Setsopolwa D
	


	Ba gaSerwadi ke kgale ba diriša kariki ba pana ditonki di ba direla mediro e mentši.  Gona bjale ba bona go diega ga ditonki ka gobane lapa la bona le godile, bana ba  phatlaletše le naga gomme maeto a bona a tlile ebile ke a matelele, a palela ditonki.  Ge Morena Serwadi a boile Makgoweng mafelelong a beke e nngwe MmaSerwadi a re go yena:  “Ke sa tšo kwelela Leburu le lengwe la go rekiša ditonki tše di nametšwego ke pere gore di tswale dimela.  Go bjang ge re ka leka maano ao o go reka ditonki tšeo tša leburu leo?

Serwadi “E re nka be ke na le matšatši a go tsebalega ke kgone go bonana le leburu leo.  Bjale ke swanetše go gomela mošomong.
	


	3.16
Ba gaSerwadi ba pana ditonki ka lebaka la eng?

3.17
Gabotse ditonki tše di palelwa ke eng?

3.18
Na ke maano afe ao MmaSerwadi a ilego a a botša Serwadi?

3.19
Na Serwadi le MmaSerwadi ba ile mafelelong ba hwetša seo ba bego ba holofetše go se hwetša ka ditonki tšeo?  Fahlela karabo ya gago.

PALOMOKA YA KAROLO YA C:
	(2)

(2)

(2)

(2)

[40]


	KAROLO YA D

DINONWANE

POTŠIŠO 4
	


	MOEPATHUTSE – S.A. MAKOPO
	


	Bala ditsopolwa tše di latelago ka tsinkelo gore o tle o kgone go araba dipotšišo.
	


	
Setsopolwa A
	


	Pela e rile ge e lemoga gore taba e gona, ya hlanola direthe, šelee!  Mpša ya e šala morago:  Ka gobane Mpša e be e hlokile sa go ja, ya se be le maatla a bjalo ka mehleng ya re kgane, kgane, e le semphetekegofete go lebilwe thabeng.  Pela gona fao ya bona lefaru, ya re mo gona ga ke fete!  Etse mpša e ka morago.  Ge Pela e re ka lefarung fekefeke Mpša ya e re ka mosela pi!  Ya e ngwathola, ya be e šetše e rile felele ka lefurung mosela o hupilwe ke mpša.
	


	4.1
Ke ka lebaka la eng mpša e kitimiša pela?

4.2
O ithutile eng ka nonwane ye?

4.3
Na go hlanola direthe ke go dira eng?

4.4
Pela e ile ya tsena ka gare ga eng?

4.5
Go reng pela e hloka mosela?
	(2)

(2)

(2)

(2)

(2)


	
Setsopolwa B
	


	BoMatheetšabohle le Morwa ba fologa pokolo yela ba e tlema maoto ka lenti ba e rwala ba sepela.  Taba yeo e tšamile e ba segiša batho.  Ba bitšana ba ba kwera ba re: “Le kile la bona banna ba ditlatla?  Kganthe mohola wa tonki ke ofe?  Na ga se go namelwa?”  Bjale Matheetšabohle le morwa ba hunolla tonki yela ba thoma go e gapa.  Ge ba fihla letšibogong, tonki yela ya wela ka meetseng ka baka la go lapa.

Matheeletšabohle le morwa wa gagwe le bona ba be ba lapile la go hwa, gomme ba šitwa ke go phološa tonki ya bona.

Ba e lebelela e hloka thušo e gogolwa ke meetse a noka, gomme ba se na selo

ba lapile ba swerwe ke tlala.
	


	4.6
Go reng batho ba sega boMatheetšabohle le morwa?

4.7
Na nonwane ye e go ruta eng?

4.8
Na mohola wa tonki ke ofe go ya ka temana ye?

4.9
BoMatheetšabohle le morwa ba ile ba tšea sephetho sefe mafelelong?

4.10
Ke ka lebaka le eng boMatheetšabohle le morwa ba palelwa ke go rekiša 
tonki ya bona?

4.11
Efa dimelo tše PEDI tša Matheetšabohle le tše PEDI tša morwa.
	(2)

(2)

(2)

(2)

(2)

(2)


	
Setsopolwa C
	


	A se ke a kgaotša go opela

Keleketla!

Meetse a bonala e ka a bela.

Keleketla!

Gwa rotoga hlogo ya sewelakameetseng.

Keleketla!

Morago gwa bonala molala le magetla

Keleketla!

Morago ya ba kgara le mmele le maoto

Keleketla!

Ya ba motho yo a feletšego

Keleketla!

Etse ngwetši e sewere e opela koša

Keleketla!

Ya ba lethabo le legologolo

Keleketla!

Monna ge e feletše a tšwa ka meetseng

Keleketla!
	


	Ba mo fa lekgeswa la go apara

Keleketla!

Ba hlaba mekgolokwane ba lebile gae

Keleketla!

Ge ba fihla gae gwa hlabja kgomo ya ba monyanya

Keleketla!

Rahlogo a leboga mogatšagwe yo a mo opeletšego
	


	4.12
Na koša ya ngwetši ye e ile ya mo tlišetša eng?

4.13
Ke ka lebaka le eng meetse a ile a bela?

4.14
Ge o bona batho ba ba thabišitšwe ke eng?

4.15
Na Rahlogo o ile a dira eng ge ba fihla gae?
	(2)

(2)

(2)

(2)


	
Setsopolwa D
	


	Phukubje e kile ya be e ralala le naga e nyaka sa go ja.  E be e tloga e swerwe ke tlala gomme go bonala gore e tla ja eng, goba eng se e ka se hwetšago.

Ge e dutše e sela bjalo, ya hwetša dinkwenyana tše di bego di šiilwe ke bommatšo ba ile go sela.

Phukubje ya lebelela dinkwenyana tšeo gomme ka mogopolong wa yona ya re:

“Lehono gona ke lehono!  Tlala e iphile maatla.  Dinkwenyana tše nka se di fete.”  Ya batamela dinkwenyana tšela gore e kgonthiše ka bommatšo.

Na batlogolo ge nke le bodutšwana bjalo le šetše le nnoši, batswadi ba thoko efe?”

Dinkwenyana tšela ka go se nagane selo tša botša Phukubje gore bommatšo ba sa ile kgojana go sela.  Phukubje ya se hlwe e senya nako ya hlasela dinkwenyana tšela ya di bolaya ya di ja.
	


	4.16
Ke ka lebaka le eng Phukubje e be e ralala le naga?

4.17
Ge e dutše e ralala le naga e ile ya hwetša eng?

4.18
Na ba bagolo ba be ba ile kae?

4.19
Dinkwenyana tše di ile tša felela kae?

4.20
Go ya ka temana ye phukubje ke phoofolo ya mohuta mang?

PALOMOKA YA KAROLO YA D:
	(2)

(2)

(2)

(2)

(2)

[40]


	KAROLO YA E 

PADI
POTŠIŠO 5


	


	NNETE FELA – M.A. KEKANA
	


	Bala ditsopolwa tše di latelago ka šedi gore o tle o kgone go araba dipotšišo.
	


	
Setsopolwa A
	


	Eupša ge e le Noko yena o ile a dira sa go feta go phegelela go nyakišiša.  O rile go thoma go lemoga gore Karabo o swara tšhelete a hwetša e le tshwanelo gore a dire bjalo.  O be a ka se naganele Bubbles ka go tseba tlhompho ya gagwe go yena.  O be a nagana gore go swanetše go be go na le maanonnyana a mangwe a Karabo a a dirišago go e hwetša.  Pelaelo yeo e ile ya gola le go feta ge a seno mmona a tlanya ka motšhene wo mofsa.  Dibeke di ile tša feta.  Mošupologo wo mongwe Noko o tsogile a robetše go fihla mosegare.  Lebaka e le gore o thomile go robala ka masa morago ga go fetša mašego a mabedi a raloka meketeng ya mmino mafelong a beke.  Karabo o be a tsogetše toropong.  Ge a tsogile mme a ikhwetša a nnoši ka gae Noko a bona a hweditše sebaka se se botse gore a yo phorophotša phapuši ya morwagwe.
	


	5.1
Efa lebaka leo le dirago gore Noko a tsoge mosegare.

5.2
Na Noko o be a belaetše ke eng ka Karabo?

5.3
Ke ka lebaka la eng Noko a ka se naganele Bubbles ka seo a se belaelago?

5.4
Na pelaelo ya Noko e ile ya godišwa ke eng?

5.5
Ke ka baka la eng Noko a phorophotša phapuši ya morwagwe?

5.6
Ge a tla phoropotša phapuši ye, Karabo o be a ile kae?
	(2)

(2)

(2)

(2)

(2)

(2)


	
Setsopolwa B
	


	Go rile go sa le bjalo a hwetša mogalantšu wa go tšwa go Ariel.  Ke moo a ilego a thakgala a ba a nyaka go fofa a sa theeletše yena Ariel.  Badimo babo ba be ba na le yena, seo o be a se bona mamohla, gobane Ariel o be a tlile ka Karabo ya bothata bja gagwe.  O ile a ba a sa kgolwe ditsebe tša gagwe motsotsong woo a tšea gore o a lora ge a e kwa lesogana leo le mo laletša go etiša naye kua Hellas ka Tshwane mantšiboeng ao a letšatši la Labohlano.

O rile go phaphama gore ga a lore ke nnete, a dira ka mokgwa wo o swanetšego.  A gana taletšo yeo.  E le gore ka mokgwa woo o direla gona gore nke Ariel a mo phegelelenyana pele a dumela.  Lebaka e le go rata go bona gore o babaletše gakaakang yoo Ariel go nyaka go sepela le yena.  Le gona gore a se lemoge lethabo la gagwe ka go kwa a mo laletša, mme mohlomongwe seo sa tla sa mo fa maseme.
	


	5.7
Na Bubbles o hweditše mogalantšu go tšwa go mang?

5.8
Molaetša wa mogalantšu wo o be o reng?

5.9
Na Bubbles o ile a gana goba a dumela molaetša woo?  Efa mabaka a MABEDI
	(2)

(2)

(4)


	
Setsopolwa C
	


	Kwena o be a gana go kgolwa gore Bubbles a ka rata Ariel ka nnete a nyaka go kgaogana naye ka morago ga sebaka se sekaaka ba le mmogo, e bile ba beakanya tša lenyalo.  O be a rata go kgolwa gore ge Ariel a ka tlošwa mahlong a bona Bubbles o tla boela go yena.  Mme taba ye e swanetše go katanelwa ke yena ke yona yeo.  O be a gana go lemoga gore Bubbles o tiišetše ge a re o tla ya maphodiseng ge Ariel a ka bolawa.  Mme o be a itokišeditše go sela molao wa Sindikheiti wa gore Ariel a dule a tlogetšwe go fihla ba swara Bubbles pele.  O be a sa ikemišetša gore a ba lese ba hwetše Bubbles pele, gobane ka yena Bubbles o be a se na molato wo o swanetšego, ke gore a ka bolawa, ke Ariel yo ba swanetšego go fetša ka yena pele, gobane ke yena a kgelošago Bubbles.
	


	5.10
Na ke kamano efe yeo e lego magareng ga Bubbles le Kwena?

5.11
Ke taba efe yeo Kwena a bego a gana go e lemoga ka Bubbles?

5.12
Ke lebaka lefe leo Ariel a bego a rata go le kgolwa?

5.13
Na Sendikheiti se kwane le Kwena ka go reng?
	(2)

(2)

(2)

(2)


	
Setsopolwa D
	


	Noko o be a le ditabeng kudu mo a ilego a se lemoge gore Mabusha a ka ba a boa ntle.  Gomme therešo Mabusha o be a boa a tla ka moo.  Fela o rile a sa tla a kwa lentšu la Noko le le bolelwago mogaleng.  Ke ge a tla a gata gabosele, mme ka ntle le lešata a ema ka morago ga mojako wo o lego wa go tsena ka moo phapušingtulelo, a theeletša.

Noko o be a re:  “O a nkwa, Bubbles o ye maphodiseng go ba begela ditaba tše ka moka.  Mme o ye mo ba rego ke ga Motupa kua tikologong ya Tzaneen Bopedi.  Moo gaMotupa o nyake lebenkele la Mabetlela, ge o fihlile o botšiše mong wa lona, Mabetlela, o tla go laetša mo Karabo a lego gona.”
	


	5.14
Na Noko o be a dira eng ge Mabusha a boa ka ntle?

5.15
O bona e le taba ye botse gore Mabusha a theeletše Noko ge a be a bolela 

mogaleng?  Efa kgopolo ya gago.
	(2)

(2)


	5.16
Ke ka lebaka le eng ge ngwana a sentše motswadi a mo emelela?

5.17
Ke ka lebaka le eng Noko a re Bubbles a ye maphodiseng?

5.18
Na Karabo yo go bolelwago ka yena o be a le kae le gona ka lebaka la eng a le 
moo?

PALOMOKA YA KAROLO YA E:

PALOMOKA (2 x 40) =
	(2)

(2)

(4)

[40]

80








P.T.O.


